
rajagopal sundararajan - psikiatra 

«Suizidioaren aldeko web orriak daudela jakin behar dute psikiatrek» 

Zibersuizidioaren inguruko lehen ohartarazpena egin zuen Erresuma Batuan lan egiten duen sendagileak. Sentsazionalismoa baztertzeko, baina adi egoteko eskatu die profesional zein gaixoen etxekoei. 

EDU LARTZANGUREN - DONOSTIA 

Rajagopal Sundararajan psikiatrak Suizidiorako Itunak eta Internet izeneko editoriala idatzi zuen urte hasieran British Medical Journal Erresuma Batuko aldizkarian. Japonian behintzat, Internet taldekako suizidioetarako bidea ematen ari dela esan zuen artikulu hartan. 

Taldeko suizidioen gaineko albiste asko argitaratu dira azken aldian, eta, hala, komunikabideek psikosi artifiziala sortu dutela salatu dute zenbaitzuk. 

Gaia hedabideetan eztabaidatzea lagungarria izan daiteke gaixoentzat, haien etxekoentzat eta profesionalentzat, Interneti lotutako taldekako suizidioaren fenomeno berriaz ohartarazten den heinean. Baina pertsonak daude tartean eta hedabideek ez dute sensazionalistak izan behar. 

Zer alde dago esaterako telefonoz antolaturiko taldekako suizidoen eta Internet bidez adostutakoen artean? 

Orain arteko taldekako suizidioetan, elkar ondo ezagutzen zuten bi pertsonek hitzartzen zuten elkarrekin hiltzea, senar-emazteek kasu. Normalean, Internetez hitzartu eta gero taldean hil direnak baino zaharragoak izan ohi ziren, eta gizarte maila altuagokoak. Seme-alabarik gabekoak gehienetan. Taldean hiltzea erabakitzen zutenen erdiek arazo psikikoak izan ohi zituzten, eta heren batek arazo fisikoak izaten zituzten. Ondo pentsatuta hartutako erabakia izaten zen normalean. Azkeneko suizidio kasu hauetan elkarrekin hil direnek, baina, Internetez ezagutu zuten elkar. Gazteagoak ere baziren gehienak, 20 eta 30 urte bitartekoak. Ez dago ezezagun batek telefonoz dei egin eta euren burua hiltzera bultzatu zituela esateko frogarik. 

Japonian gertatzen dira kasu gehien. Zergatik ote? 

Arrazoi asko egon daitezke. Zibersuizidioak hasi aurretik ere, euren buruaz beste egiten zutenen kopurua beste inon baino handiagoa zen Japonian. Banako suizidioak zein taldekoak beste inon baino ugariagoak ziren han. Bestalde, Japonian, teknologia oso aurreratua dago, beraz normala da beste herrialde batzuen aldean Internet gehiago erabiltzea han. Kultur ikuspegitik, berriz, badirudi suizidioak beti egon direla Japoniako historiari lotuta. Samurai gerlariek, esate baterako, nahiago izaten zuten euren burua hiltzea, amore eman edo galdu baino. Bestalde, faktore ekonomikoek ere eragiten dute. Zentzu horretan, Japoniako adituek uste dute ekonomiaren gainbehera izan dela suizidioak ugaritzearen arrazoi nagusia. Japonian, heriotza aseguruetan suizidioak ere kontuan hartzen dira, eta hori herrialde gutxitan gertatzen da. 

Japonian beste inon baino jende gehiagok egiten du bere buruaz beste, baina Interneteko kasu hauek ezagutu ostean izan dugu horren berri. Internet deabrutzeko nahia dagoela uste al duzu? 

Ematen du Internetez ezagutu, eta taldean hiltzea erabaki duten guztiek depresioaren biktimak eta bere buraz beste egitera bultzaturikoak zirela, Interneteko solasguneetan sartu aurretik. Beraz, sarean sartu gabe ere euren buruaz beste egingo zuketen batzuek. Nolanahi ere, kasu batzuetan orri horiek arriskutsuak izan daitezke, bereziki pertsona ahulenentzat. Hau da, depresio arazoak izan arren euren buruaz beste egitera bultzatuta sentitu ez direnei kalte egin diezaieke. Gerta daiteke, baina, Internetez ezagutu dituzten lagun horien mezuak irakurtzeak euren burua hiltzera bultzatzea. 

Zure artikuluan diozu taldekako suizioetan buruzagi bat izaten dela sarri, eta berak erabakitzen duela nola hil. Zibersuizidioetan ere gertatzen al da hori? 

Oraingoz ez dago hori pentsarazten digun ezer. Baina kasuak aztertzen goazen ahala, gero eta garbiago ikusiko dugu Interneteko talde edo banako nagusiek besteengan eragin dezaketela. 

Izurri hitza aipatu zenuen zure artikuluan. Japonian gertatzen ari dena izurri bihurtzeko arriskua dagoela zenion. 

Espero dugu hori ez gertatzea. Denborak esango du. Baina prebentzio neurriak hartu behar dira. Gaixoak, haien etxekoak eta profesionalak ohartarazi behar ditugu. Suizidioaren aldeko web orriak daudela jakin behar dute haiek, eta horren arriskuak ezagutu behar dituzte. Bestetik, suizidioei lotutako buruko gaixotasunak dituztenentzako (depresioa edota eskizofrenia kasu) tratamendu eraginkorrak bilatu behar ditugu. Gaixoei lagundu egin behar zaie eta ez dira inoiz buruko gaixotasunak estimagtizatu behar. Hartara, gaixoek eurek eskatuko dute profesionalen laguntza. Eta faktore ekonomikoak (pobrezia, langabezia...) ere zaindu behar dira, lotura estua dutelako suizidioekin. Tokian tokiko gobernuak arazo horiek konpontzen ahalegindu behar dira. 
P INTERNET ETA SUIZIDIOA 

Bost gaztek euren buruaz beste egin dute 

Hogei urte inguruko bost gaztek euren buruaz beste egin zuten herenegun Japonian, Internetez tratua egin ostean. 2005. urtean, 25 pertsonek hil dute beren burua, modu berean. 

Takashima herrian (Tokiotik 340 kilometro mendebaldera) aurkitu zituzten bost hilotzak, ibai ondoan aparkatutako auto baten barruan. Hogei urte inguruko lau gizonen eta emakume baten gorpuak zirela jakinarazi zuen gero Poliziak. Iturri ofizialen arabera, karbono dioxidoa arnastuta hil ziren guztiak. Autoko leiho eta ateak barrutik itxita zituzten, eta barruan, sutontzi batzuk aurkitu zituen Poliziak. Itxura guztien arabera, Interneteko webgune batean hitzartu zuten gazteek non eta nola hil. Orri horretan suizidatzeko modu ezberdinak azaltzen dituzte. Hala, taldean suizidatzeko moduen artetik egokiena, karbono monoxidoa arnastea dela esaten da. Japoniako agintariak oso kezkatuta daude suizidioaren aldeko web orri horiek hartu duten indarragatik. 2003. urtean, esaterako, 34 lagunek egin zuten bere buruaz beste, ustez Internetez hitzartu ostean. Iaz, berriz, 55 lagunek. 



